
	Հավելված
Հայաստանի Հանրապետության կառավարության ------------------------ 2026 թ. № --------- Ն որոշման



 
«ՀԱՆՐՈՒԹՅԱՆ ԳԵՐԱԿԱ ՇԱՀԵՐԻ ԱՊԱՀՈՎՄԱՆ ՆՊԱՏԱԿՈՎ ՍԵՓԱԿԱՆՈՒԹՅԱՆ ՕՏԱՐՄԱՆ ՄԱՍԻՆ» ՕՐԵՆՔՈՎ ՍԱՀՄԱՆՎԱԾ ԴԵՊՔԵՐՈՒՄ ՀԱՆՐՈՒԹՅԱՆ ԳԵՐԱԿԱ ՇԱՀԵՐԻ ԱՊԱՀՈՎՄԱՆ ՆՊԱՏԱԿՈՎ ՕՏԱՐՎՈՂ ՍԵՓԱԿԱՆՈՒԹՅԱՆ ԳՆԱՀԱՏՈՂԻ 
ԸՆՏՐՈՒԹՅԱՆ ԿԱՐԳԸ

1. ԳՆԱՀԱՏՈՂԻ ԹԵԿՆԱԾՈՒԻ ԸՆՏՐՈՒԹՅԱՆ ՀԱՄԱԿԱՐԳՉԱՅԻՆ ԾՐԱԳԻՐԸ
 
1. Սույն կարգով կարգավորվում են «Հանրության գերակա շահերի ապահովման նպատակով սեփականության օտարման մասին» Հայաստանի Հանրապետության օրենքի 11-րդ հոդվածի 2-րդ մասով սահմանված ծանուցումն ստանալուց հետո՝ երկշաբաթյա ժամկետում, սեփականատիրոջը և սեփականության նկատմամբ գույքային իրավունքներ ունեցողների (բացառությամբ գրավառուների) կողմից գնահատողի թեկնածության վերաբերյալ գրավոր առաջարկ չներկայացվելու կամ այդպիսի առաջարկ ներկայացնելուց հրաժարվելու դեպքերում գնահատողի ընտրության իրականացման հարաբերությունները։ 
2. «Հանրության գերակա շահերի ապահովման նպատակով սեփականության օտարման մասին» Հայաստանի Հանրապետության օրենքի 11-րդ հոդվածի 2-րդ մասով սահմանված ծանուցումն ստանալուց հետո՝ երկշաբաթյա ժամկետում, օտարվող սեփականության սեփականատիրոջ և սեփականության նկատմամբ գույքային իրավունքներ ունեցողների կողմից գնահատողի թեկնածության վերաբերյալ գրավոր առաջարկ չներկայացվելու կամ այդպիսի առաջարկ ներկայացնելուց հրաժարվելու դեպքերում գնահատողի ընտրությունն իրականացվում է պատահականության սկզբունքով, Կադաստրի կոմիտեի (այսուհետ՝ Կոմիտե) կողմից հատուկ համակարգչային ծրագրի (այսուհետ՝ Ծրագիր) միջոցով կատարվող վիճակահանությամբ:
3. Վիճակահանությունն իրականացվում է «Գնահատման գործունեության մասին» օրենքով սահմանված կարգով հաշվառված և «Հանրության գերակա շահերի ապահովման նպատակով սեփականության օտարման մասին» օրենքի 11-րդ հոդվածի 2-րդ մասով սահմանված ցանկում (այսուհետ` Ցանկ) ընդգրկված գնահատողների թվից:
4. Կոմիտեն սույն հավելվածն ուժի մեջ մտնելուց հետո տասնօրյա ժամկետում Ծրագրում մուտքագրում է տվյալ օրվա դրությամբ Ցանկում ընդգրկված գնահատողների վերաբերյալ տվյալները: Այնուհետև, «Գնահատման գործունեության մասին» օրենքով սահմանված կարգով անձին որպես գնահատող հաշվառելուց հետո Կոմիտեն մեկօրյա ժամկետում գնահատողին ներառում է Ցանկում և Ծրագրում մուտքագրում է հաշվառված գնահատողի վերաբերյալ տվյալները:
5. Ծրագրում մուտքագրվում է նաև յուրաքանչյուր գնահատողի մոտ գտնվող ընթացիկ գործերի քանակը՝ նրա ընթացիկ ծանրաբեռնվածությունը որոշելու համար:  
6. Սույն կարգի 5-րդ կետով սահմանված նպատակներից ելնելով` յուրաքանչյուր գնահատող պարտավոր է «Հանրության գերակա շահերի ապահովման նպատակով սեփականության օտարման մասին» օրենքի 11-րդ հոդվածի 2-րդ մասի հիման վրա օտարվող սեփականության սեփականատիրոջ կամ սեփականության նկատմամբ գույքային իրավունքներ ունեցողների առաջարկով և բոլոր այլ առանձին դեպքերում որպես գնահատող ներգրավվելու, ինչպես նաև յուրաքանչյուր գնահատման առնչությամբ իր լիազորությունները դադարելու դեպքում այդ մասին ծանուցել Կոմիտեին, ինչի հիման վրա Կոմիտեն Ծրագրում նշում է կատարում գնահատողի մոտ առկա գործերի ավելացման կամ նվազման վերաբերյալ` գնահատողի ծանրաբեռնվածությունը որոշելու համար: 
7. Գնահատողի վերաբերյալ տվյալներն անհապաղ հանվում են Ցանկից և Ծրագրից, եթե գնահատողը հանվել է հաշվառումից։
 
2. ՊԱՀԱՆՋԱԳՐԵՐԻ ՄՈՒՏՔԱԳՐՈՒՄԸ ԵՎ ՀՐԱՊԱՐԱԿՈՒՄԸ
8. Գնահատողի թեկնածու ներկայացնելու վերաբերյալ պահանջագիրը (այսուհետ՝ Պահանջագիր) գնահատման ենթակա սեփականության օտարման գործառույթների իրականացման համար պատասխանատու պետական մարմնից (այսուհետ՝ Լիազոր մարմին) թղթային, իսկ էլեկտրոնային փաստաթղթաշրջանառության համակարգի առկայության դեպքում` էլեկտրոնային եղանակով ստանալու օրը Ծրագրում մուտքագրվում են պահանջագրում առկա հետևյալ տեղեկությունները՝
1) օտարվող գույքի հասցեն և նույնականացման տվյալները․
2) Լիազոր մարմնի անվանումը.
3) օտարվող գույքի սեփականատիրոջ և ձեռքբերողի վերաբերյալ տվյալները․ 
ա. ֆիզիկական անձի դեպքում՝ անունը, ազգանունը, հայրանունը (առկայության դեպքում), բնակության (հաշվառման) վայրի հասցեն.
բ. իրավաբանական անձի դեպքում՝ լրիվ անվանումը, գտնվելու վայրի հասցեն, պետական գրանցման համարը.
4) նշում պահանջագիրը «Հանրության գերակա շահերի ապահովման նպատակով սեփականության օտարման մասին» օրենքի 11-րդ հոդվածի 2-րդ մասի հիման վրա գնահատողի ընտրության համար ներկայացված լինելու մասին։
9. Սույն կարգի 8-րդ կետում նշված տվյալները Ծրագրում մուտքագրվելու պահից Ծրագիրն ինքնաշխատ եղանակով գեներացնում է պահանջագրի հերթական համարը, պահանջագրի մուտքագրման ամսաթիվը, ինչպես նաև վիճակահանության ամսաթիվը:
10. Սույն կարգի 8-րդ կետում նշված տվյալները՝ որպես Լիազոր մարմնի կողմից ներկայացված պահանջագիր, դրանց մուտքագրման պահից հրապարակվում և հասանելի են դառնում Ծրագրում:
 
3. ՎԻՃԱԿԱՀԱՆՈՒԹՅԱՆ ԱՆՑԿԱՑՈՒՄԸ
 
11. [bookmark: _Hlk228431346]Տվյալ օրվա ընթացքում մուտքագրված պահանջագրերի մասով վիճակահանությունն անցկացվում է Ծրագրի միջոցով ինքնաշխատ եղանակով` առանց Կոմիտեի միջամտության` պահանջագրի մուտքագրման ամսաթվին հաջորդող աշխատանքային օրվա ժամը 09:00-ից մինչև 10:00-ն:
12. Ծրագիրն իրականացնում է վիճակահանություն՝ հետևյալ սկզբունքներով.
1) վիճակահանությունը կատարվում է պատահականության սկզբունքով՝ Ծրագրում ներառված այն գնահատողների ցանկից, որոնք տվյալ պահին սպասարկում են նվազ քանակով ընթացիկ գործեր: Սույն ենթակետի իմաստով նվազ քանակով ընթացիկ գործեր ունեցող են համարվում այն գնահատողները, որոնց ընթացիկ գնահատումների քանակը մինչև 10 տոկոսով ավել է տվյալ պահին նվազագույն քանակով ընթացիկ գնահատումներ ունեցող գնահատողի գործերի քանակից.
2) սույն կարգի 11-րդ կետի 1-ին ենթակետի իմաստով նվազ քանակով ընթացիկ գնահատումներ ունեցող գնահատողների բացակայության դեպքում վիճակահանությունը կատարվում է պատահականության սկզբունքով՝ Ծրագրում ներառված բոլոր գնահատողների ցանկից։

4. ՎԻՃԱԿԱՀԱՆՈՒԹՅԱՆ ԱՐԴՅՈՒՆՔՆԵՐԻ ԱՄՓՈՓՈՒՄԸ ԵՎ ՀՐԱՊԱՐԱԿՈՒՄԸ
13. Վիճակահանության անցկացումից անմիջապես հետո դրա արդյունքներն արտացոլվում են Ծրագրում և հրապարակվում են: Գնահատողի թեկնածուի ընտրության դեպքում Ծրագրի միջոցով գնահատողի էլեկտրոնային փոստին ծանուցում է ուղարկվում այդ մասին:
14. Վիճակահանության անցկացման օրը` մինչև ժամը 12:00-ը, Կոմիտեի աշխատակիցը Ծրագրի միջոցով գեներացնում և արտաբերում (տպում) է վիճակահանության արդյունքների մասին արձանագրությունը՝ յուրաքանչյուր պահանջագրի մասով առանձին: Արձանագրությունը պարունակում է տվյալներ՝ Լիազոր մարմնի կողմից ներկայացված պահանջագրի (Լիազոր մարմնի անվանումը, օտարվող սեփականության, դրա սեփականատիրոջ և ձեռքբերողի վերաբերյալ տվյալները), պահանջագրի հերթական համարի, վիճակահանության ամսաթվի, վիճակահանության արդյունքում ընտրված գնահատողի թեկնածուի (անուն, ազգանուն, որակավորման վկայականի համար) վերաբերյալ:
15. Վիճակահանության արդյունքների մասին արձանագրությունը մինչև վիճակահանության անցկացման հաջորդ օրը Լիազոր մարմին է ներկայացվում թղթային, իսկ էլեկտրոնային փաստաթղթաշրջանառության համակարգի առկայության դեպքում` էլեկտրոնային եղանակով:
16. [bookmark: _GoBack]Վիճակահանության արդյունքները արխիվացվում են և պահպանվում են Ծրագրում` վիճակահանությունից հետո առնվազն հինգ տարի՝  հասանելի դառնալով այլ երրորդ անձանց:

